
Тақриз
ба автореферати диссертатсияи Кенҷаева Озодамо Убайдуллоевна дар 

мавзуи «Вижагиҳои сарфӣ ва луғавии феълҳои таркибии номӣ дар насри 
бадеии Сотим Улуғзода» барои дарёфти дараҷаи илмии номзади илмҳои 

филология аз рӯйи ихтисоси 10.02.01 - Забони тоҷикй

Феъл нисбат ба дигар ҳиссаҳои мустақилмаънои нутқ мураккабтар 
буда, аз рӯйи маъно, сохтор ва хусусиятҳои грамматикии худ аз дигар 
ҳиссаҳои нутқ фарқ карда меистад. Доир ба паҳлуҳои мухталифи ин 
ҳиссаи нутқ аз ҷониби забоншиносони ватаниву хориҷӣ то имрӯз 
мақола, монография ва китобҳои илмӣ навишта шудааст. Аммо мавзуе, 
ки муаллифи диссертатсия дар кори илмии хеш мавриди таҳлилу баррасӣ 
қарор додааст, мубрам буда, дар забоншиносии тоҷик кушодани 
гиреҳҳои ин мавзуъ ба фоидаи кор аст.

Автореферати диссертатсияи номзадии Кенҷаева Озодамо 
Убайдуллоевна дар мавзуи «Вижагиҳои сарфӣ ва луғавии феълҳои 
таркибии номӣ дар насри бадеии Сотим Улуғзода» ба масъалаи мубрам 
бахшида шуда, аз муқаддима, ду боб, хулоса ва рӯйхати адабиёт иборат 
буда, 172 саҳифаи компютериро ташкил медиҳад. Дар рисола 3 ҷадвал ва 
2 расм оварда шудааст.

Мубрамии мавзуи таҳқиқот дар он зоҳир мегардад, ки вижагиҳои 
сарфӣ ва луғавии феълҳои таркибии номӣ дар насри бадеии Сотим 
Улуғзода дар забоншиносии тоҷик то ҳол ба таври комил мавриди 
баррасӣ қарор нагирифтааст. Аз ин рӯ, мавриди омӯзиш ва таҳқиқи илмӣ 
қарор додани мавзуи фавқуззикр барои пурра ва такмил гардидани 
масоили назариявӣ ва амалии забони тоҷикӣ дар заминаи феълҳои 
таркибии номӣ нақши арзанда мебозад.

Мақсади таҳқиқ аз муайян кардани вижагиҳои сарфӣ ва луғавии 
феълҳои таркибии номӣ дар насри бадеии Сотим Улуғзода иборат буда, 
муаллиф бо такя ба дастовардҳои донишмандони ватанӣ ва хориҷӣ 
вижагиҳо ва тобишҳои маъноии феълҳои таркибии номпро муайян 
карда, бо мисолҳои дақиқ он вижагиҳои сарфӣ ва луғавиро ба таври 
ҳамаҷониба нишон додааст. Дар ҳақиқат устод Сотим Улуғзода аз 
устодони сухан буда, аз имконоти забони тоҷикӣ, бавежа, феълҳои 
таркибии номӣ хеле моҳирона истифода намудааст.

Навгонии илмии рисола дар он аст, ки нахустин бор паҳлуҳои 
гуногуни феълҳои таркибии номӣ дар насри бадеии нависандаи бузурги 
адабиёти муосири тоҷик Сотим Улуғзода мавриди баррасӣ қарор дода 
шуда, масъалаҳои мухталифи сохтор ва тобишҳои маъноии феълҳои 
таркибии номӣ нишон дода шудааст.



Боби якуми диссертатсия бо номи «Хусусиятҳои сарфии феълҳои 
таркибии номӣ дар насри бадеии Сотим Улуғзода» аз чор фасл иборат 
мебошад. Дар ин боб диссертант дар дараҷаи аввал дар хусуси 
андешаҳои забоншиносон доир ба феълҳои таркибии номӣ ибрози ақида 
намуда, афкори назарии олимони ватаниву хориҷиро доир ба масъалаи 
мазкур таҳлилу баррасӣ намудааст. Дар баробари ин, диссертант бо роҳи 
муқобилгузорӣ тавонистааст, ки бартарии андешдҳои як олимро нисбат 
ба олимони дигари соҳаи забоншиносӣ нишон диҳад. Андешаҳои шахсии 
муаллифи диссертатсия низ дар ин миён нақши муҳимро доро мебошанд. 
Диссертант бо такя ба сарчашмаҳои муътамади илмӣ наздикӣ ва фарқи 
феълҳои таркибии номиро аз ибораҳои фразеологии феълӣ бо далелҳои 
қотеи илмӣ нишон додааст. Барои пурра ва равшану возеҳ баён 
намудани умумият ва тафовути феълҳои таркибии номӣ аз ибораҳои 
фразеологии феълӣ дар осори Сотим Улуғзода мисолҳои фаровонеро 
мавриди таҳлилу баррасӣ қарор додааст, ки моҳияти мавзуъро возеҳ 
инъикос кардаанд. Дар баробари ин, сохтори морфологии феълҳои 
таркибии номӣ ба риштаи таҳқиқ кашида шудааст.

Диссертант ҷузъҳои таркибии феълҳои таркибии номиро муайян 
намуда, нақши ҳар як ҳиссаи нутқро дар ташаккули феълҳои таркибии 
номӣ махсус таъкид кардааст. Диссертант мавқеъ ва ҷойгоҳи ҷузъҳои 
феълиро дар сохтори феълҳои таркибии номӣ низ нишон дода, кайд 
мекунад, ки маънои мустақили луғавии як қатор феълҳо дар вакти 
ҳамчун ҷузъи феълии феълҳои таркибии номӣ баромад кардан кайҳо гум 
шудаанд ва ё нисбатан суст мегарданд.

Боби дуюми диссертатсия таҳти унвони «Таҳлили луғавию 
маъноии феълҳои таркибии номӣ дар насри бадеии Сотим Улуғзода» 
ном дошта, аз ҳафт фасл иборат мебошад. Дар ин қисмати кор 
диссертант қаб аз ҳама сермаъноӣ, муродифшавӣ, мутазодшавӣ, 
ҳамгуншавии феълҳои таркибии номиро мавриди таҳқиқ ба роҳ монда 
шудааст. Диссертант кӯшидааст, ки бо муайян кардани маънои луғавии 
феълҳои таркибии номӣ тобишҳои мухталифи маъноии феълҳои 
таркибии номиро дар насри бадеии Сотим Улуғзода муайян намояд. Дар 
баробари ин, диссертант ҷузъҳои аслӣ ва маҷозии феълҳои таркибии 
номиро аз лиҳози ба маънои аслӣ ё маҷозӣ корбаст шуданашон омӯхта, 
ба хулосае омадааст, ки аксарияти ҷузъҳои феълҳои таркибии номии 
насри бадеии Сотим Улуғзода бо маънои аслиашон корбаст шудаанд.

Дар боби баррасишаванда диссертант феълҳои таркибии номиро аз 
нигоҳи мавқеи корбурдашон ба ду гурӯҳ - феълҳои таркибии номии 
серистеъмол ва камистеъмол ҷудо намуда, ҷойгоҳи ҳар кадомашонро дар 
насри бадеии Сотим Улуғзода зикр кардааст.



Хулосаи кори илмӣ ҷамъбасти тамоми бобҳои диссерта гсия маҳсуб 
ёфта, муаллиф дар 12 банд фикрҳояшро ҷамъбаст намудааст.

Ба ҳамин тариқ, метавон хулоса кард, ки муаллифи автореферати 
диссертатсия дар иншо намудани кор ба тамоми мақсаду ҳадафҳои дар 
пеш гузоштааш бо сарбаландӣ расидааст.

Дар автореферати диссертатсия дар баробари мувафаққиятҳо баъзе 
камбудиҳо ба назар расидаанд:

1. дар автореферати диссертатсия баъзе калима ва ҷумлаҳои 
таҳрирталаб ба чашм расиданд [с. 3, 4, 6, 12, 18, 19].

2. автореферати диссертатсия аз ғалатҳои имлоӣ, аломатгузорӣ орӣ 
нест [с. 3, 4, 16, 20].

Бояд қайд намуд, ки камбудиҳои ҷойдошта қимату арзиши 
автореферати диссертатсияро намекоҳанд ва ислоҳшавандаанд.

Автореферати диссертатсия Кенҷаева Озодамо Убайдуллоевна 
кори илмии баанҷомрасида буда, унвонҷӯ ҳадафҳои дар наздаш 
гузоштаро пурра анҷом додааст.

Хулоса, автореферати диссертатсияи Кенҷаева Озодамо 
Убайдуллоевна таҳти унвони «Вижагиҳои сарфй ва луғавии феълҳои 
таркибии номӣ дар насри бадеии Сотим Улуғзода» ба талаботи КОА 
назди Президенти Ҷумҳурии Тоҷикистон комилан ҷавобгӯ буда, 
муаллифи он барои дарёфти дараҷаи илмии номзади илмҳои филология 
аз рӯйи ихтисоси 10.02.01 - Забони тоҷикӣ сазовор мебошад.

